
ayōdhyāyā rājabhavanē praviṣṭēna lakṣmaṇēna khinnaṃ
śrīrāmaṃ dṛṣṭvā tasmai sāntvanādānam

tatra tāṃ rajanīmuṣya
kēśinyāṃ raghunandanaḥ Á

prabhātē punarutthāya
lakṣmaṇaḥ prayayau tadā Á Á 7.52.1 Á Á

tatō’rdhadivasē prāptē
pravivēśa mahārathaḥ Á

ayōdhyāṃ ratnasampūrṇāṃ
hṛṣṭapuṣṭajanāvṛtām Á Á 7.52.2 Á Á

saumitristu paraṃ dainyaṃ
jagāma sumahāmatiḥ Á

rāmapādau samāsādya
vakṣyāmi kimahaṃ gataḥ Á Á 7.52.3 Á Á

tasyaivaṃ cintayānasya
bhavanaṃ śaśisannibham Á

rāmasya paramōdāraṃ
purastāt samadṛśyata Á Á 7.52.4 Á Á

rājñastu bhavanadvāri
sō’vatīrya narōttamaḥ Á

avāṅmukhō dīnamanāḥ
pravivēśānivāritaḥ Á Á 7.52.5 Á Á

sa dṛṣṭvā rāghavaṃ dīna -
māsīnaṃ paramāsanē Á

nētrābhyāmaśrupūrṇābhyāṃ
dadarśāgrajamagrataḥ Á Á 7.52.6 Á Á

jagrāha caraṇau tasya
lakṣmaṇō dīnacētanaḥ Á

uvāca dīnayā vācā
prāñjaliḥ susamāhitaḥ Á Á 7.52.7 Á Á

āryasyājñāṃ puraskṛtya
visṛjya janakātmajām Á

gaṅgātīrē yathōddiṣṭē
vālmīkērāśramē śubhē Á Á 7.52.8 Á Á

tatra tāṃ ca śubhācārā -
māśramāntē yaśasvinīm Á

punarapyāgatō vīra
pādamūlamupāsitum Á Á 7.52.9 Á Á

mā śucaḥ puruṣavyāghra
kālasya gatirīdṛśī Á

tvadvidhā nahi śōcanti
buddhimantō manasvinaḥ Á Á 7.52.10 Á Á

sarvē kṣayāntā nicayāḥ
patanāntāḥ samucchrayāḥ Á

saṃyōgā viprayōgāntā
maraṇāntaṃ ca jīvitam Á Á 7.52.11 Á Á

tasmāt putrēṣu dārēṣu
mitrēṣu ca dhanēṣu ca Á

nātiprasaṅgaḥ kartavyō
viprayōgō hi tairdhruvam Á Á 7.52.12 Á Á

śaktastvamātmanā’’tmānaṃ
vinētuṃ manasā manaḥ Á

lōkān sarvāṃśca kākutstha
kiṃ punaḥ śōkamātmanaḥ Á Á 7.52.13 Á Á

nēdṛśēṣu vimuhyanti
tvadvidhāḥ puruṣarṣabhāḥ Á

apavādaḥ sa kila tē
punarēṣyati rāghava Á Á 7.52.14 Á Á

yadarthaṃ maithilī tyaktā
apavādabhayānnṛpa Á

sō’pavādaḥ purē rājan
bhaviṣyati na saṃśayaḥ Á Á 7.52.15 Á Á

sa tvaṃ puruṣaśārdūla
dhairyēṇa susamāhitaḥ Á

tyajēmāṃ durbalāṃ buddhiṃ
santāpaṃ mā kuruṣva ha Á Á 7.52.16 Á Á

ēvamuktaḥ sa kākutsthō
lakṣmaṇēna mahātmanā Á

uvāca parayā prītyā
saumitriṃ mitravatsalaḥ Á Á 7.52.17 Á Á

ēvamētannaraśrēṣṭha
yathā vadasi lakṣmaṇa Á

paritōṣaśca mē vīra
mama kāryānuśāsanē Á Á 7.52.18 Á Á

nivṛttiścāgatā saumya
santāpaśca nirākṛtaḥ Á

bhavadvākyaiḥ surucirai -
ranunītō’smi lakṣmaṇa Á Á 7.52.19 Á Á

